A.- EXPOSICIÓN DE MOTIVOS


A aprobación da Lei 5/1998, de 18 de decembro, de Cooperativas de Galicia deu lugar á modificación dos Estatutos das cooperativas de ámbito autonómico e das súas asociacións para adaptar a súa regulación á nova disposición. A normativa que agora se aproba cumpre con dúas misións: por unha banda, adáptase ao novo marco normativo e, por outro, pretende concretar o réxime xurídico do Consello Reitor que non se atopa suficientemente delimitado nin na Lei 5/1998 nin nos Estatutos. Estas misións pretenden ser desenvolvidas cunha clara vocación de garantir a transparencia no funcionamento do Consello Reitor, para un mellor e máis nítido coñecemento das súas actuacións.


B.- TÍTULO PRELIMINAR

B.I.- OBXECTO, NATUREZA E COMPETENCIA


Artigo 1.- Obxecto:

O presente Regulamento ten por obxecto a regulación da organización e funcionamento do Consello Reitor da Unión.


Artigo 2.- Natureza e competencia:

1.- O Consello Reitor é o órgano de goberno, xestión e representación da Unión, con suxeición ao establecido na Lei de Cooperativas de Galicia, nos Estatutos e na política xeral fixada pola Asemblea Xeral.


2.- O Consello Reitor exerce as seguintes competencias:

a) Admisión e baixa de socios da Unión.

b) Potestade sancionadora sobre os socios.

c) Expulsión dos socios.

d) Elaborar e presentar o Plan de Traballo da Unión para a súa aprobación en Asemblea Xeral.

e) Xestionar o Plan de Traballo.

f) Achegar a cada socio unha copia dos Estatutos Sociais e do Regulamento de Réxime Interno.

g) Expedir, a petición de calquera socio, certificacións dos acordos da Asemblea Xeral e das anotacións realizadas no libro de rexistro de socios.

h) Expedir copia certificada dos acordos do Consello Reitor.

i) Ensinar e aclarar no domicilio social no prazo dun mes da solicitude, o estado da situación económica dun socio coa Unión a petición deste.

j) Tras a petición dos interventores, informar sobre os aspectos que consideren oportunos en exercicio das súas funcións da marcha da Unión.

k) Convocar a Asemblea Xeral Ordinaria dentro dos seis primeiros meses seguintes ao peche do exercicio social.

l) Convocar Asemblea Xeral Extraordinaria por propia iniciativa ou por petición dos interventores, ou dos socios que representen o 20% do total dos votos sociais ou 100 socios, efectuada por medio dun requirimento fidedigno no que se inclúa a orde do día cos asuntos e coas propostas a debate. O prazo para convocar a Asemblea Xeral será de 30 días, contados desde a recepción da solicitude. Se nese prazo non for convocada, calquera socio poderá solicitar convocatoria xudicial.

m) Fixar a orde do día das Asembleas Xerais. A orde do día deberá incluír os asuntos que, por escrito, foron propostos polos Interventores, ou por un número de socios que representen o 5% ou alcancen a cifra de 100. As propostas deberanse presentar nos prazos e nas formas establecidas no número 1 do artigo 33 da Lei de Cooperativas de Galicia.

n) Ademais, todas aquelas facultades que non lles estean reservadas pola Lei de Cooperativas de Galicia ou polos Estatutos a outros órganos sociais.

Artigo 3.- Exercicio de representación:


1.- A representación atribuída ao Consello Reitor entenderase en xuízo e fóra del en todos os asuntos que atinxen a Unión.

2.- O presidente do Consello Reitor, que o será tamén da Unión, terá a representación legal desta, sen prexuízo de incorrer en responsabilidade se a súa actuación non se axustase aos acordos da Asemblea Xeral ou aos do Consello.

3.- O Consello poderá conferir apoderamentos de facultades representativas a calquera persoa por medio de escritura pública, que deberá ser inscrita no Rexistro Central de Cooperativas.


B.II.- PRINCIPIOS DE ACTUACIÓN

Artigo 4.- Principios de actuación:

O Consello Reitor da Unión respectará nas súas actuacións os principios de obxectividade, eficacia, economía, responsabilidade na súa xestión de goberno, racionalidade e axilidade nos procedementos de toma de decisións e servizo efectivo a membros da Unión.

Nas súas relacións de goberno con membros da Unión e a prol da consecución dunha mellor prestación das súas funcións, o Consello Reitor actuará de acordo cos principios de obxectividade e transparencia.

C..- DISPOSICIÓNS XERAIS


C.I.- MEMBROS DO CONSELLO REITOR


Artigo 5.- Composición:

1.- O Consello Reitor componse de cinco membros titulares e dous suplentes, para o suposto de vacantes definitivas.


2.- Os cargos do Consello Reitor serán: presidente, vicepresidente, secretario, tesoureiro e vogal 1º.


C.I.a.- MANDATO


Artigo 6.- Elección:

1.- Só poderán ser elixidos membros do Consello Reitor as persoas físicas socias das cooperativas membros da Unión, que non incorran nalgunha das prohibicións que establece o artigo 48 da Lei de Cooperativas de Galicia.

Así mesmo, poden ser elixidos como Secretario ou vogais do Consello Reitor persoas físicas non socias, sempre que non supoñan máis dun 25% do total dos administradores.


2.- Os membros titulares e suplentes do Consello Reitor serán elixidos pola Asemblea Xeral, en votación secreta, polo maior número de votos. 
Todos os cargos do Consello Reitor serán elixidos directamente pola Asemblea Xeral en votación secreta, polo maior número de votos.


3.- O nomeamento dos conselleiros producirá efecto desde o momento da súa aceptación, que se formalizará nos quince días seguintes á súa designación, e deberá presentarse para a súa inscrición no Rexistro de Cooperativas dentro dos trinta días seguintes á súa aceptación.

4.- Son incompatibles entre si os cargos de membro do Consello Reitor. Son igualmente incompatibles con ascendentes, descendentes e afíns no primeiro grao e co seu cónxuxe.


Artigo 7.- Duración, cesamento e vacantes:

1.- Os membros do Consello Reitor serán elixidos por un período de catro anos; tras este período renovaranse simultaneamente a totalidade dos seus membros.

Os membros do Consello Reitor só poderán ser reelixidos para o cargo que viñan desempeñando, por dous períodos consecutivos de catro anos.


2.- Os membros do Consello Reitor cesarán nos seus cargos cando concorra algunha das seguintes causas:


a) Transcurso do período de tempo polo que foron nomeados. Salvo que non se produza renovación dos cargos, os membros do Consello Reitor continuarán desempeñando os seus cargos ata o momento en que se produza a renovación e os elixidos acepten o cargo, aínda cando teñan rematado o período para o que foron elixidos.

b) Renuncia ao cargo, que deberá adaptarse ao establecido no número 45 da Lei de Cooperativas de Galicia.

c) Destitución por acordo da Asemblea Xeral adoptado polas maiorías que establece o artigo 45.3 da Lei de Cooperativas de Galicia, segundo o asunto conste ou non na orde do día.


3.- No caso de vacantes do Consello Reitor, se son definitivas, entrará inmediatamente a desempeñar o cargo o primeiro dos suplentes, que o será polo tempo que lle restase ao substituto, excepto no caso das vacantes do presidente e o vicepresidente, que serán sempre elixidos directamente pola Asemblea Xeral; se non houber suplentes seguirase o establecido nos artigos 45.5 e 45.6 da Lei de Cooperativas de Galicia.

4.- No caso de vacante non definitiva, ausencia ou enfermidade, o presidente, na Asemblea Xeral e no Consello, será substituído nas súas funcións polo vicepresidente e, en caso de ausencia de ambos, desempeñará as funcións de presidente a persoa designada para este efecto por maioría simple.

No caso de vacante non definitiva, ausencia ou enfermidade, o secretario será substituído, na Asemblea, pola persoa que designe esta por maioría simple e no Consello polo conselleiro designado para este efecto, por proposta do presidente tamén por maioría simple.



C.I.b.- DEREITOS E OBRIGAS


Artigo 8.- Dereitos:

1.- O exercicio do cargo de conselleiro non dará dereito a ningunha retribución, fóra da compensación en todo caso dos gastos que lle orixine a súa función, todo isto tras o acordo da Asemblea Xeral.


Se o exercicio do seu cargo leva aparellado tarefas de xestión directa, será retribuído e a Asemblea Xeral fixará a contía da súa correspondente retribución.

2.- No Consello Reitor corresponde aos seus membros:


a) Recibir, coa antelación mínima de 48 horas a convocatoria coa orde do día das reunións.

b) Ter á súa disposición, en igual prazo, toda a documentación que conteña a información necesaria para o debido tratamento dos asuntos que figuren na orde do día.

c) Participar nos debates das sesións.

d) Exercer o seu dereito de voto e formular voto particular, así como expresar o sentido do seu voto e os motivos que o xustifican. O exercicio do voto é persoal, intransferible e indelegable.

e) Formular rogos e preguntas.

f) Obter a información precisa para cumprir as funcións asignadas.
g) Cantas outras funcións sexan inherentes á súa condición.


Artigo 9.-Obrigas e responsabilidade:

1.- Son deberes dos membros do Consello Reitor:

a) Actuar coa dilixencia debida e coa lealdade e representación e responsabilidade que posúen.

b) Asistir ás sesións do Consello, así como contribuír ao seu normal funcionamento, participando en cantas actividades sexan precisas.

c) Presentar perante o órgano colexiado os temas das comisións das que forme parte, así como defender as opinións maioritarias da devandita comisión para o que poderá realizar as oportunas consultas aos outros membros do Consello.
d) Gardar segredo sobre aqueles asuntos que teñen carácter confidencial, aínda logo de cesar nas súas funcións.

e) Absterse de intervir nas decisións do Consello cando o acordo que se vai adoptar ten por obxecto a imposición de sancións contra o conselleiro, así como nos casos en que o acordo atinxa unha situación de conflito de intereses entre o conselleiro e a Unión.


2.- Os conselleiros responderán solidariamente fronte á Unión, aos socios e a terceiros do dano causado por actos contrarios á lei ou aos estatutos, ou polos realizados sen a dilixencia coa que deben desempeñar o cargo. Estarán exentos de responsabilidade os conselleiros que salvasen expresamente o seu voto nos acordos que causasen dano e os ausentes que fixesen constar a súa oposición mediante documento fidedigno dirixido ao devandito órgano nos trinta días seguintes á adopción do acordo.

3.- Non exonerará de responsabilidade o feito de que o acto ou o acordo lesivo for adoptado, autorizado ou ratificado pola Asemblea Xeral.

4.- No relativo á acción de responsabilidade contra os membros do Consello Reitor seguirase o establecido no artigo 51 da Lei de Cooperativas de Galicia.


C.I.c.- CARGOS DO CONSELLO

Artigo 10.- O presidente:

O presidente terá atribuída en nome do Consello Reitor a representación da Unión e a presidencia do Consello Reitor e da Asemblea.

Polo seu cargo, correspóndelle:

a) Representar a Unión xudicial e extraxudicialmente en toda clase de actos, negocios xurídicos, contratos e no exercicio de todo tipo de accións e excepcións.
b) Convocar e presidir as sesións e reunións dos órganos sociais, excepto as dos interventores de contas, dirixindo a discusión e coidando, baixo a súa responsabilidade, de que non se produzan desviacións ou se sometan á decisión da Asemblea Xeral ou do Consello cuestións non contidas na orde do día.
c) Vixiar e procurar o cumprimento dos acordos dos órganos sociais.

d) Asinar co secretario as actas das sesións, as certificacións e demais documentos de importancia para a Unión.

e) Outorgar a favor de avogados e procuradores dos Tribunais, coas máis amplas facultades, poderes xerais e especiais para preitos.

f) Adoptar, en caso de gravidade, as medidas urxentes que razoablemente valore como precisas, dando conta inmediatamente destas ao Consello Reitor, quen resolverá sobre a procedencia da súa ratificación, agás que o tema afecte á competencia da Asemblea, neste caso só poderá adoptar as mínimas medidas provisionais e deberá convocar inmediatamente a Asemblea Xeral para que esta resolva definitivamente sobre aquelas medidas provisionais.


Artigo 11.- O vicepresidente:

Correspóndelle ao vicepresidente substituír o presidente no caso de ausencia deste, e asumir as funcións que este delegue cumprindo o establecido na Lei e nos Estatutos.


Artigo 12.- O secretario:

1.- O secretario do Consello Reitor que o é tamén da Asemblea Xeral terá as seguintes funcións:

a) Efectuar a convocatoria das sesións da Asemblea e do Consello Reitor por orde do presidente, así como as citacións a membros de ambos os órganos.
b) Levar e custodiar os Libros de Rexistro de socios así como os de actas da Asemblea Xeral e do Consello Reitor.

c) Redactar, de xeito detallado, a acta da sesión, na que se relacionará, polo menos, o número de asistentes e representados.

d) Librar as certificacións autorizadas coa sinatura do presidente con referencia aos libros e documentos sociais.

e) Efectuar as notificacións que procedan dos acordos adoptados pola Asemblea Xeral e polo Consello Reitor.

f) Recibir os actos de comunicación dos socios coa Asemblea Xeral e dos conselleiros co Consello e, polo tanto, as notificacións, peticións de datos, rectificacións ou calquera outra clase de escritos dos que deban ter coñecemento.

g) Cantas outras funcións lle sexan inherentes á súa condición de secretario.


Artigo 13: O tesoureiro:

O tesoureiro custodiará os fondos da Unión, respondendo das cantidades das que se faga cargo.

Tamén custodiará e supervisará o Libro Inventario, os Balances e o Libro Diario, así como os restantes documentos de contabilidade e os estados financeiros da Unión.



C.II.- FUNCIONAMENTO DO CONSELLO REITOR

C.II.a.- SESIÓNS


Artigo 14.- Sesións:

1.- O Consello Reitor poderá funcionar en Pleno ou a través das Comisións que se cren.


2.- O Pleno do Consello Reitor reunirase en sesións ordinarias e extraordinarias. As Comisións farano sempre en sesións extraordinarias.

3.-As sesións ordinarias do Pleno do Consello celebraranse polo menos unha vez cada trimestre lectivo. As sesións extraordinarias do Pleno e das Comisións celebraranse nos demais supostos en que sexan convocadas polo seu presidente, ou quen faga as súas veces, por iniciativa propia ou por petición de calquera conselleiro.

C.II.b.- CONVOCATORIA E ORDE DO DÍA


Artigo 15.- Convocatoria e orde do día:

1.- O Consello Reitor deberá ser convocado polo seu presidente, ou quen faga as veces, por iniciativa propia ou por petición de calquera conselleiro. Se a solicitude non for atendida no prazo de dez días, poderá ser convocado polo conselleiro que faga a petición, sempre que alcance a adhesión de, polo menos, un terzo do Consello. Non será precisa a convocatoria cando, estando presentes todos os conselleiros, decidan por unanimidade a celebración do Consello e os asuntos que se van tratar nel; todos os conselleiros asinarán a acta en que se acorde a súa realización, onde figurará a relación de asistentes e a orde do día.


2.-Por razóns de urxencia, o presidente, tras o acordo do Consello, poderá convocar verbalmente unha nova reunión deste durante a celebración dunha sesión, neste caso enviarase ao día seguinte da súa celebración notificación escrita e urxente aos membros non presentes.


3.-O Consello Reitor será convocado sempre mediante escrito dirixido ao domicilio de cada un dos conselleiros. Sempre que o permitan os medios dispoñibles, a convocatoria, xunto coa orde do día e a documentación correspondente, será remitida por medios electrónicos e quedarán os orixinais baixo a responsabilidade do secretario a disposición dos membros do Consello.

4.-Os conselleiros deberán recibir a convocatoria, coa orde do día, cunha antelación mínima de 48 horas. En caso de urxencia, a antelación mínima será de 24 horas.


5.-A convocatoria indicará, polo menos, a data e o lugar da reunión, en primeira e en segunda convocatoria, entre as cales debe transcorrer como mínimo media hora, e expresará con claridade, precisión e suficiente detalle os asuntos que compoñen a orde do día, así como a documentación relativa a ela, que poderá examinarse no domicilio social da Unión.


6.-Poderanse convocar á reunión, sen dereito de voto, persoal técnico e demais persoas cando a súa presenza sexa de interese para o bo funcionamento da Unión.


7.-A orde do día será fixada polo presidente, a cal deberá incluír os asuntos que, por escrito, lle foren propostos por un terzo dos conselleiros. As propostas serán presentadas ante o secretario do Consello cunha antelación mínima de 48 horas á data prevista para proceder á notificación da convocatoria. Non poderá ser obxecto de deliberación, votación nin acordo, ningún asunto non incluído na orde do día, salvo que se atopen presentes todos os membros do Consello e sexa declarada a urxencia polo voto favorable de todos os seus membros.

8.- Na orde do día poderá especificarse que asuntos poderán ser aprobados, se non existe oposición, sen necesidade de deliberación.


9.- As comunicacións aos membros do Consello, incluída a notificación da convocatoria, poderán realizarse utilizando os medios telemáticos de que a Unión dispoña. O conselleiro que desexe recibir as notificacións por medios telemáticos deberá comunicalo de xeito fidedigno ao secretario do Consello. Neste caso entenderase que a notificación domiciliaria queda substituída pola notificación telemática.


9.- A comunicación aos conselleiros practicada por medio telemático só será válida se existe constancia da recepción, das súas datas e do contido íntegro das comunicacións e se identifica de xeito fiable o remitente e o destinatario.

10.- A comunicación entenderase practicada para todos os efectos legais no momento en que se produza o acceso ao seu contido no enderezo electrónico.


C.II.c.- DESENVOLVEMENTO DAS SESIÓNS


Artigo 16.- Da asistencia ás reunións:

1.- A asistencia ás sesións do Consello Reitor é obrigatoria para todos os seus membros.


2.-As ausencias serán comunicadas por escrito ao secretario do Consello con 24 horas de antelación á celebración das sesións e a xustificación destas remitirase ao órgano de goberno ata os sete días posteriores á sesión.

3.- Son causas xustificadas de non asistencia:

a) Enfermidade ou accidente.

b) Morte ou enfermidade grave dun familiar ata segundo grao de consanguinidade ou afinidade.

c) Gozar de permiso ou licenza outorgada polo Consello Reitor.


Artigo 17.- Desenvolvemento das sesións:

O Consello Reitor quedará validamente constituído cando concorran persoalmente á reunión en primeira e en segunda convocatoria máis da metade dos seus compoñentes.

A orde de intervención nas deliberacións será o de petición da palabra, salvo as cuestións de orde que serán prioritarias sobre calquera outra. Se un conselleiro non se atopar presente na súa quenda de intervención, entenderase que renuncia a esta.

Os conselleiros non poden facerse representar.

Ninguén poderá ser interrompido no uso da palabra, salvo polo presidente.

Para proceder ao debate, o presidente, ou quen faga as veces, abrirá unha quenda de intervencións. Á vista das peticións de palabra, o presidente poderá fixar limitacións de tempo do seu uso.

O peche da discusión poderá acordalo o presidente, tras o aviso previo, unha vez que interveñan os que solicitaron o uso da palabra ou renuncien a esta.

Unha vez que se pecha a discusión, o presidente presentará a proposta ou propostas.

Os membros do Consello Reitor serán chamados á cuestión cando incorran en digresións alleas ao momento que se debate ou cando falen sobre puntos xa debatidos ou votados. O presidente poderá sen apelación retirar a palabra ao orador que, tras ser chamado dúas veces á cuestión, continuase apartándose do tema.

Os conselleiros poderán ser chamados á orde cando con interrupcións, ou de calquera outra forma, alteren a orde das sesións ou cando pretendan seguir facendo uso da palabra unha vez que esta lles foi retirada. Logo de ser chamado por tres veces á orde un membro do Consello nunha mesma sesión, o presidente poderá imporlle a prohibición de asistir ao resto desta.

C.II.d.- CUESTIÓNS DE ORDE

Artigo 18.- Cuestións de orde:

1.- Consideraranse cuestións de orde, entre outras, a proposta de adiamento de debate, as limitacións nas intervencións, a proposta de suspensión ou a proposta de votación.


2.- As cuestións de orde decidiranse, en caso necesario, por votación a man alzada.



C.II.e.- ADOPCIÓN DE ACORDOS


Artigo 19.- Adopción de acordos:

1.- Os acordos adoptaranse por asentimento ou por votación pública a man alzada, por proposta do seu presidente.

2.- Excepcionalmente, os acordos poderán adoptarse por votación secreta por petición dalgún dos seus membros. Sempre será secreta a votación referida a persoas.

3.- Realizada unha proposta polo presidente, esta considerarase aprobada por asentimento, se ningún membro solicita a votación nin presenta obxección ou oposición a esta.

Unha vez que o presidente anuncia o comezo dunha votación, ningún membro poderá interrompela salvo para expor unha cuestión de orde relativa á forma en que se está efectuando a votación.

Mentres se desenvolve a votación, o presidente non poderá conceder a palabra e ningún membro do Consello poderá entrar nin saír do recinto das sesións, salvo que a votación sexa nominal e secreta, neste caso só se permitirá a saída. En caso de situacións persoais excepcionais, o presidente poderá permitir a saída, nunca a entrada, dos conselleiros.

Os acordos adoptaranse, excepto nos supostos en que a Lei estableza outra maioría, por máis da metade dos votos validamente expresados.

Será suficiente o voto favorable dun terzo dos membros que constitúen o Consello, para acordar os asuntos que deban incluírse na orde do día da Asemblea Xeral.

Cada conselleiro terá un voto. O voto do presidente dirimirá os empates.

C.II.f.- ACTAS


Artigo 20.- Actas:

1.-A acta da sesión levantaraa o secretario, recollerá a listaxe de asistentes, o lugar, a data e a hora da reunión, a orde do día, o resumo dos debates e o texto dos acordos, o resultado das votacións e calquera outra circunstancia cuxa constancia se xulgue oportuna pola súa importancia, así como aquelas intervencións das que calquera conselleiro solicite a súa constancia na acta.

2.- Os membros que discrepen do acordo maioritario, poderán formular voto particular por escrito no prazo de corenta e oito horas, que se incorporará ao texto aprobado. Os votos particulares limitaranse a expor as razóns da discrepancia.

3.- As actas aprobaranse na mesma ou na seguinte sesión, no entanto poderá emitir o secretario certificación sobre os acordos específicos que se adoptaron, sen prexuízo da ulterior aprobación da acta. Nas certificacións de acordos adoptados emitidas con anterioridade á aprobación da acta farase constar expresamente tal circunstancia.

4.- As actas deberán ser asinadas, na última páxina e na marxe de cada unha das demais, polo secretario e serán visadas polo presidente, co selo do Consello. As follas deberán ser numeradas correlativamente, a partir do número 1 e serán levadas ao libro de actas do Consello Reitor que permanecerá baixo a responsabilidade do secretario.


5.- O secretario remitiralle unha copia da acta de cada sesión a todos os membros do Consello o máis axiña posible.


6.- Calquera conselleiro que non estea de acordo co contido da acta solicitará por escrito as modificacións que considere oportunas. O secretario ou quen faga as veces de secretario na sesión, poderá non estimar correctas as modificacións, nese caso poderá rexeitar de forma razoada as modificacións que se expoñan, sen prexuízo do sometemento á aprobación desta.


C.II.g.- PUBLICIDADE DOS ACORDOS


Artigo 21.- Publicidade dos acordos:

1.- O secretario garantirá a publicidade e difusión dos acordos de cada sesión polos medios que estime adecuados para a consecución da súa finalidade.

2.- O secretario estará obrigado a expedir as certificacións de acordos que soliciten os socios cando estes acordos lles afecten persoalmente.

3.- O Consello Reitor está obrigado a dar información sobre os acordos adoptados nos termos establecidos no artigo 23 da Lei de Cooperativas de Galicia.

C.II.h.- EXECUCIÓN DOS ACORDOS


Artigo 22.- Execución dos acordos:

1.- Os acordos adoptados polo Consello Reitor deberán ser executados, cumpríndose o fin para o que foron ditados.


2.- Corresponde ao presidente a execución dos acordos. O presidente deberá levar a cabo todas as accións necesarias para garantir a execución dos acordos. Así mesmo, o secretario será responsable de realizar as notificacións e a publicidade que corresponda en cada caso.


3.- Calquera conselleiro poderá solicitar información sobre o grao de execución e cumprimento dos acordos adoptados; información que será facilitada polo secretario no prazo dunha semana.


C.II.i.- IMPUGNACIÓN DOS ACORDOS


Artigo 23.- Impugnación dos acordos:

Os acordos do Consello Reitor que sexan contrarios á Lei ou aos Estatutos así como os que vulneren os dereitos dos socios ou que lesionen en beneficio dun ou varios socios ou de terceiros os intereses da Unión poderán ser impugnados conforme o establecido no artigo 52 da Lei de Cooperativas de Galicia.

C.III.- COMISIÓNS DO CONSELLO REITOR


Artigo 24.- Creación:

1.- Corresponde ao Pleno do Consello Reitor a creación de comisións específicas para o estudo e a preparación dos asuntos que se sometan á súa consideración e ás cales se lles pode delegar competencias.


2.- O acordo de creación dunha comisión do Consello Reitor terá que especificar a súa composición e funcións, así como as competencias que lle sexan delegadas de acordo co disposto na Lei e nos Estatutos.


3.- Os acordos de delegación de competencias do Consello nunha comisión aprobaranse por maioría simple. Nos acordos de delegación estableceranse os procedementos de información previa e de comunicación dos acordos aos membros do Consello Reitor en Pleno. Da mesma forma, os acordos de delegación de competencias poderán ser revogados coa mesma maioría simple.


Artigo 25.- Competencias:

De acordo co previsto na Lei de Cooperativas de Galicia, nos Estatutos e no acordo da súa creación, corresponde ás Comisións do Consello Reitor:

a) Aprobar por delegación do Consello Reitor en Pleno, os asuntos que este órgano lles delegou, con este carácter, expresamente.

b) Elaborar e aprobar propostas para que sexan ratificadas polo Consello Reitor en Pleno. No caso de que o Pleno rexeite a devandita proposta, remitirase de novo a proposta á Comisión para que se formule de novo.
c) Informar as propostas que han de ser discutidas e aprobadas, de ser o caso, polo Consello Reitor en Pleno.

d) Aprobar e resolver os asuntos ordinarios que lles correspondan de acordo coas súas competencias, en desenvolvemento dos acordos aprobados polo Consello Reitor.

Artigo 26.- Composición e relacións co Pleno do Consello Reitor: 
A composición e funcións das comisións do Consello Reitor son as que se especifiquen no acordo da súa creación.

Cando unha comisión actúe por delegación do Consello Reitor, o presidente deberá garantir a información previa a todos os membros do Consello Reitor, comunicando os puntos que se van tratar e, de ser o caso, a documentación correspondente. Así mesmo, remitiranse os acordos adoptados.


Artigo 27.- Asistencia:

A asistencia ás sesións das Comisións do Consello é obrigatoria.

Cando exista unha causa xustificada que lles impida aos membros das Comisións asistir ás sesións, poderán ser substituídos polo suplente elixido simultaneamente co titular, tras a previa notificación ao secretario.

Se se producir a vacante definitiva dalgún membro da Comisión, a vacante cubrirase co suplente correspondente.

Artigo 28.- Réxime de sesións:

As Comisións do Consello Reitor reuniranse periodicamente para tratar as cuestións propias do seu ámbito. O réxime de funcionamento en relación coa convocatoria, quórum e toma de decisións será similar á do Pleno do Consello.

C.IV.- CONSELLO REITOR EN FUNCIÓNS


Artigo 29.- Finalización do mandato:

Os conselleiros finalizarán o seu mandato no prazo de catro anos fixado polos Estatutos.

Artigo 30.- Actuacións en funcións:

Finalizado o seu mandato, os conselleiros continuarán nas súas funcións ata o momento en que se produza a renovación e os elixidos acepten o cargo. Durante o período de actuación en funcións, os conselleiros limitaranse a adoptar, salvo casos de urxencia debidamente acreditados ou por razóns de interese xeral para a Unión, acordos sobre asuntos de trámite e absterase de adoptar calquera outro acordo.


D.- REFORMA DO REGULAMENTO.


Artigo 31.- Procedemento de modificación:

O presente Regulamento poderá ser actualizado ou modificado cando as circunstancias así o aconsellen. A proposta poderaa presentar o presidente do Consello Reitor ou, polo menos, o 20% dos conselleiros, que presentarán un texto alternativo dos preceptos que han de ser modificados.

Unha vez que se admita a trámite a modificación, unha Comisión do Consello creada ao respecto redactará un proxecto, que será sometido para a súa aprobación ao Pleno do Consello que precisará para a súa aprobación maioría simple.

DISPOSICIÓN FINAL PRIMEIRA. USO DO MASCULINO XENÉRICO.

Todas as mencións contidas en masculino neste Regulamento relativas aos cargos do Consello Reitor están referidas á denominación do cargo, independentemente do sexo da persoa que os ocupe.




DISPOSICIÓN FINAL SEGUNDA.- HABILITACIÓN


Autorízase o presidente do Consello Reitor a ditar cantas resolucións sexan necesarias para a execución, desenvolvemento e cumprimento deste Regulamento.

